
Wěmata 5 

Xixamɛ 1 

Un ná jɛ xixa jí  

Ma sɔ́ gbe syɛ́nsyɛ́n dó gbɛ́ nǔ nú súnnu e ko nyí mɛxó é ó; lo ɔ́, ɖɔ xó n'i lě e 

a ɖǒ ná ɖɔ xó nú tɔ́ towe gbɔn é. Nɔ xá dɔ̌nkpɛvú lɛ́ɛ lě e a ɖǒ ná nɔ́ xá nɔví 

towe gbɔn é. (1 Timɔtée 5.1).  

È tlɛ jló ná gbɛ́ nǔ nú mɛ ɔ́, é ná bló kpó zǐngídí kpó ǎ ; lo ɔ́ kpodó sísí kpó fífá 

kpó ɖi mɛjitɔ́ mɛ tɔn lɛ́ɛ ɖɔ xó ná wɛ è ɖè ɖɔhun. Ɖo alɛnunu wéma xóxó ɔ́ mɛ ɔ́, 

sɛ́n ɔ́ byɔ́ ɖɔ é ní ná yɛ̌yi mɛ e nyí mɛxó lɛ́ɛ. (Levíi ví 19.32 ; Nǔnywɛ́xó 16.31 ; 

20.29 ; Jɔ̌bu 32.4, 6). Timɔtée ka nyí mɛ wínnyáwínnyá wú ɔ́, mɛ nyí mɛxó n’i lɛ́ɛ 

ná ɖo togun ɔ́ tɛ́ntín dandan. 

Xixamɛ 2 

Nɔ xá nyɔ̌nu e ko nyí mɛxó lɛ́ɛ lě e a nǎ nɔ xá nɔ towe gbɔn é. Nɔ xá ɖyɔ̌vǐ lɛ́ɛ 

nɔví towe nyɔ̌nu ɖɔhun kpódó ayixa mímɛ́ kpó. (1 Timɔtée 5.2). 

Ényí e ɖo xó ɖɔ nú nyɔ̌nu mɛxó wɛ ɔ́, è ɖo ná ɖó sísí n’i ɖi nɔ mɛ tɔn ɖɔhun. Lěe 

Mɔyízi sɛ́n ɔ́ byɔ́ gbɔn (Tíntɔ́n 20.12). Mɛ e ka nyí dyɔ̌vǐ lɛ́ɛ ɔ́, Timɔtée ná nɔ́ hɛn 

yě nɔví tɔn nyɔ́nu ɖɔhun.  

Ma nú nyɔ̌nu énɛ́ jló we ɖó ɖɛkpɛ tɔn wú ó. Ma ka lɔn nú é bló nukún nú we 

dó dɔn we ó. (Nǔnywɛ́xó 6.25). 

Tɔ́gbó Jɔ̌bu ná nǔkplɔ́nmɛ titewungbe ɖé bó ɖɔ : Un nu alɛ xá nukún ce 

ɖɔ un kún ná kpɔ́n ɖyɔ̌vǐ ɖé bó ná lin ná ɖó xó xá ɛ ó. (Jɔ̌bu 31.1).  



Xixamɛ 3 

Kpé nukún dó asúkúsi e nyí asúkúsi nǔgbó nǔgbó lɛ́ɛ wú kpódó sísí kpó. 

(1 Timɔtée 5.3).  

Asúkúsi e xó ɖɔ wɛ è ɖè ɖo fí, nyɔ̌nu e asú gbɛ́, asú kú dó abǐ asú yětɔn ɖe alɔ sín 

kan yětɔn mɛ lɛ́ɛ. È na sí tɔ́ mɛ tɔn kpó nɔ ɛ tɔn kpó e Jezu ɖɔ ɔ́ byɔ́ alɔgɔ́ nú yě 

ɖo nǔɖókan sín alixo.Pɔ́lu ɖɔ nú Timɔtée ɖɔ nyɔ̌nu e è na gɔ́ alɔ ná lɛ́ɛ ní nyí mɛ 

bo ɖó hudó tɔn nǔgbo ɖó mɛɖé lɛ́ɛ hɛn ɔ́ yě na flú mɛ. 

Xixamɛ 4 

Ényí asúkúsi ɖé ka ɖó vǐ abǐ vǐvú ɔ́, vǐ énɛ́ lɛ́ɛ ɖó ná kplɔ́n lě e yě nǎ zé nǔɖiɖi 

yětɔn dó wa azɔ̌ ná gbɔn ɖo hɛ̌nnu yě ɖésúnɔ tɔn mɛ ɔ́ hwɛ̌, énɛ́ ɔ́, yě ná sú nǔ 

e sín axɔ́ yě ɖu dó mɛjitɔ́ yětɔn lɛ́ɛ ɔ́ yě, ɖó nǔ e nyɔ́ Mawu nukún mɛ é nɛ́ 

(1 Timɔtée 5.4).  

Vǐ kpó vǐ ví lɛ́ɛ kpó wɛ ɖó ná nɔ́ kpé nukún dó nɔ yětɔn e ɖo éɖokpónɔ́ e. Agun 

ná nɔ́ gɔ́ alɔ hwenu e mɛ ɔ́ ma ɖó mɛ ɖé ǎ bó ɖó alɔgɔ́ sín hudó nǔgbo é. 

Xixamɛ 5 

Asúkúsi nǔgbó nǔgbó e ma ɖó mɛɖé bɔ é ná kpé nukún dó wútu tɔn ǎ ɔ́ nɔ sɔ́ 

nukúnɖíɖó tɔn bǐ ɖó Mawu jí. É nɔ gɔn ɖɛ xo ǎ, é nɔ gɔn vo sa nú Mawu ǎ. 

(1 Timɔtée 5.5).  

Kpɔ́ndéwú mɔ̌hun ɖokpó ɖó wɛnɖagbe wéma mɛ : 

Nyɔ̌nu gbeyíɖɔ Mawu tɔn ɖé ka ɖo fínɛ́, bɔ è nɔ ylɔ́ ɛ ɖɔ Ana; Fanuwɛli ví wɛ, 

bɔ é jɔ ɖo akɔta Acɛ́ɛ tɔn mɛ; xwe tɔn ko sɛ yi tlala. Đyɔ̌vǐ mɛ wɛ é ɖe, bó yi 

asúxwé. Xwe tɔn tɛ́nwe gúdo wɛ asú tɔn kú jó e dó. 37É ka sɔ́ da asú ɖě ǎ, 

káká bó ɖó xwe kanwe-nukún-ɛnɛ (84); é nɔ́ cí sinsɛnxɔ mɛ, bɔ zǎn kpódó 

kéze kpó ɔ́, é nɔ́ ɖo Mawu sɛn wɛ, ɖo nubláblá kpó ɖɛxixo kpó mɛ (Luki 2.36-

37).  

Asúkúsi e ma ɖó mɛɖé ǎ bó nɔ́ zé nukúnɖíɖó yětɔn bǐ ɖó Mawu jí lɛ́ɛ wɛ agun ɖó 

ná nɔ́ gɔ́ alɔ ná. 

Xixamɛ 6-7 

Lo ɔ́, asúkúsi e jó éɖée dó nú gbɛɖuɖu ɔ́ ɖo gbɛ cóbó ká kó kú. A ɖǒ ná nɔ ɖɔ 

nú yě ɖɔ yě ní nɔ wa nǔ gbɔn mɔ̌, bónú è ma wá mɔ nǔɖé ɖɔ dó yě wú ó. 

(1 Timɔtée 5.6-7).  



Agun ɖó nǔ ɖé bo ná ná asúkúsí e jó éɖée dó nú gbɛɖuɖu ɔ́ ǎ. Mɛ énɛ́ sɔ́ ɖo nǔ 

wa wɛ nǔɖitɔ́ ɖɔhun ǎ. Énɛ́ wú ɔ́ Pɔ́lu ɖo ná syɛ́n nukún dó gbɛ́ nǔ nú yě lo ɔ́, 

kpódó fífá kpó. 

Xixamɛ 8 

Ényí mɛɖé ma nɔ kpé nukún dó mɛ tɔn lɛ́ɛ wú ǎ ɔ́, ɖo tají ɔ́, mɛ e ɖo hɛ̌n tɔn 

nu lɛ́ɛ wú ǎ ɔ́, mɛ énɛ́ ɔ́ gbɛ́ nǔɖiɖi, lobo nylá hú nǔmaɖitɔ́. (1 Timɔtée 5.8).  

Nú Klisusɛntɔ́ lɛ́ɛ ɔ́, nǔ titewungbe wɛ nyí wǎn yíyí ɖó nú nɔzo. Mɛ e gbɛ́ bǒ wlí 

nú mɛ tɔn lɛ́ɛ ɔ́ ɖó wǎn yíyí énɛ́ ɔ́ ǎ. Mɛ mɔ̌hun nylá hú mɛ e ma yí Klisu se ǎ e. 

Xixamɛ 9 

Asúkúsi ɖé ma ɖó xwe kanɖé ko (60) jɛjí ǎ hǔn, ma lɛ́n ɛ dó asúkúsi lɛ́ɛ mɛ ó. 

É ka ná nyí mɛɖé, bɔ súnnu ɖokpó géé jɛ́n é ná da kpɔ́n.  (1 Timɔtée 5.9).  

Ɖo Glɛ́ki tpmɛ ɔ́, xwe kanɖé ko wɛ è nɔ ɖó bó yí gbɔjɛ́ ɖo azɔ̌ wiwa sí. Súnnu 

ɖokpó géé jɛ́n asúkúsi ɔ́ ɖó ná da kpɔ́n ɔ́ nyí ɖɔ mɛ e asú kúdó bɔ é da asú ɖevo ɔ́ 

kún ɖ’émɛ ó wɛ ǎ. Ɖó mɛsɛ́dó Pɔ́lu ɖésú kplɔ́n yě ɖo nukɔn yiyi mɛ ɖɔ nyɔ̌nu e 

asú kúdó lɛ́ɛ ní da asú ɖevo (1 Timɔtée 5.14). Lo ɔ́, xó énɛ́ ɔ́ ɖo nyinyí wɛ ɖɔ 

nyɔ̌nu ɔ́ nɔ alɔ jí nú asú tɔn bó hɛn ɔ́ é ná nyí kpɔ́ndéwú ɖagbe nú nyɔ̌nu 

wínnyáwínnyá lɛ́ɛ.  

Xixamɛ 10 

È ka ɖó ná tunwun i ɖó nǔ ɖagbe e é nɔ wa ɔ́ wú; é ná nyí mɛɖé, bó ko kplɔ́n 

vǐ kpɔ́n, é ná nyí mɛɖé, bó nɔ yí mɛ ganjí; é ná nyí mɛɖé, bó nɔ klɔ́ afɔ nú 

klísusɛntɔ́ lɛ́ɛ ; é ná nyí mɛɖé, bó nɔ gɔ́ alɔ nú gbɛ̌dónánɔ lɛ́ɛ, bó ná nɔ wa 

ɖagbe hwebǐnu. (1 Timɔtée 5.10).  

Cóbónú è na yí asúkúsi ɖé bɔ é ná wa azɔ̌ ɖo agun mɛ ɔ́, é ɖó ná ɖó walɔ ɖagbe e 

è xa énɛ́ lɛ́ɛ bó ná sixú kplɔ́n nǔ nyɔ̌nu ɖevo lɛ́ɛ. Nǔ énɛ́ lɛ́ɛ e è ná mɔ cóbó zé azɔ̌ 

dó así nú asúkúsi lɛ́ɛ ɔ́, è ɖo ná kpɔ́n walɔ ɖagbe énɛ́ lɛ́ɛ ɖo nyɔ̌nu  nǔɖitɔ́ lɛ́ɛ bǐ 

sín fɛnnu. 

Xixamɛ 11-12 

Ma xa asúkúsi e ma ko nyí mɛxó ǎ lɛ́ɛ dó asúkúsi lɛ́ɛ mɛ ó; ɖó hwenu e asúdida 

nɔ jɛ yě jló jí ɔ́, yě nɔ lɛ́ kɔ sín Klísu gúdo. Énɛ́ ɔ́, yě sɔ́ nɔ nɔ gbejí nú akpá 

nukɔn tɔn e yě dó nú Klísu ɔ́ ǎ, bɔ è nɔ ɖó hwɛ nú yě (1 Timɔtée 5.11-12). 

Nǔ nukɔntɔn e zɔ́n bɔ Pɔ́lu gbɛ asúkúsi e ma ko nyí mɛxó ǎ lɛ́ɛ sín xó ɔ́, yě taa wá 

gbɛ́ asú ɖevo dida.  Yě ná bá ná má gbe dó wa azɔ̌ ɖo agun mɛ ɖó è d’alɔ yě wú. 

Bɔ é wá yá ɔ́, yě ná lɛ́ jɛ biba jí ɖɔ émí ná da asú ɖevo.  



Xixamɛ 13 

Énɛ́ ɔ́ kɛ́ɖɛ́ ka wɛ ǎ; yě nɔ́ gú hwenu yětɔn, bó nɔ ɖo xwé xá ɖó afɔ wú wɛ, bɔ 

é húzú jijɔ nú yě. Ée tlɛ nylá hú bǐ ɔ́ wɛ nyí ɖɔ yě nɔ húzú xóɖɔ́xóɖɔ́, bó nɔ hɛn 

xó ɖé xomɛ ǎ, bó nɔ ɖo xó e yě ma ɖó ná ɖɔ ǎ lɛ́ɛ ɖɔ wɛ (1 Timɔtée 5.13).  

Nǔ wegɔ́ ɔ́, asúkúsi e ma ko nyí mɛxó ǎ lɛ́ɛ nɔ́ zǐn ǎ. Yě nɔ́ ɖó jɔdómɛwú e jɛxá ɔ́ 

ǎ. 

Xixamɛ 14-15 

Hǔn énɛ́ wú ɔ́, Pɔ́lu ɖɔ :  

Énɛ́ ɔ́ wú wɛ un jló ɖɔ asúkúsi e ma ko nyí mɛxó ǎ lɛ́ɛ ní lɛ́ vɔ́ asú da, bó ji vǐ; 

yě ní kpé nukún dó xwé yětɔn wú, bó ma ná ali ɖěbǔ kɛntɔ́ mǐtɔn lɛ́ɛ, bónú yě 

mɔ nǔ nyanya ɖé ɖɔ dó mǐ wú ó. 15Đó asúkúsi ɖé lɛ́ɛ kó gosín ali jlɔ́jlɔ́ ɔ́ jí, bó 

xwedó Satáan (1 Timɔtée 5.14-15).  

Ɖo Juwifu lɛ́ɛ gɔ́n ɔ́, è nɔ byɔ́ nyɔ̌nu e ma ko nyí mɛxó ǎ bɔ asú kú dó lɛ́ɛ ɖɔ yě ní 

da asú ɖevo hwenu e yě nɔ asúkúkú xɔmɛ fó e. Nǔ e nylá ɔ́, asúkúsi ɖé lɛ́ɛ ɖě bo 

ko wlú nǔ wa có bɔ nǔkplɔ́mɛ élɔ wá tɔ́n.  

Xixamɛ 16 

Amɔ̌ ényí agunví nyɔ̌nu ɖé ɖó asúkúsi ɖo hɛ̌n tɔn nu hǔn, ní kpé nukún dó 

wú tɔn; ní ma jó é dó nyi kɔ jí nú agun ɔ́ ó; bónú agun ɔ́ na sixú kpé nukún 

dó asúkúsi nǔgbó nǔgbó lɛ́ɛ wú. (1 Timɔtée 5.16).  

Pɔ́lu fo nǔkplɔ́mɛ tɔn bo lɛ́ ɖo flín flín wɛ ɖɔ hɛ̌nnu ɖokpó ɖokpó ɖó ná kpé nukún 

asúkúsi e ɖo yě mɛ lɛ́ɛ wú. Asúkúsi lɛ́ɛ sín vǐ kpó vǐ yětɔn ví lɛ́ɛ kpó sín azɔ̌ wɛ 

nyí énɛ́ ɔ́ jɛ nukɔn. 

Xixamɛ 17 

Agunmɛxó e nɔ xlɛ́ ali agun ɔ́ ganjí lɛ́ɛ ɔ́, è ɖó ná mɔ yě dó mɔ mɛ e jɛ xá bɔ è 

nǎ sú axɔ́ we ɖo bǔ é; ɖo tají ɔ́, mɛ e nɔ ɖó kan dó Mawuxó ɖiɖɔ kpódó 

Mawuxó kplɔ́n mɛ kpó wú lɛ́ɛ (1 Timɔtée 5.17).  

Mɛkplɔ́ntɔ́ lɛ́ɛ wɛ nɔ ɖɔ nǔgbo e ɖo wě wíwé mɛ lɛ́ɛ bó nɔ́ ɖe nǔgbó énɛ́ lɛ́ɛ ɖó vo 

nú sinsɛn agɔ lɛ́ɛ. Mawuxóɖɔtɔ́ éyɛ́ gbɔn xó tɔn mɛ ɔ́, é nɔ́ sɔ́ alɔ ayixa nú mɛ lɛ́ɛ 

bó nú yě ní húzú jijɔ bo wa jlǒ Mawu tɔn.  

Xixamɛ 18 



Đó Mawuxówéma ɔ́ ko ɖɔ: “Ma dó aja nu nú nyibúsú e ɖo nǔkún só ɖó afɔ 

wú wɛ ɔ́ ó.” Mawuxówéma ɔ́ ka lɛ́ ɖɔ: “É jɛ xá ɖɔ azɔ̌watɔ́ ní yí azɔ̌kwɛ́ tɔn.” 

(1 Timɔtée 5.18).  

Ɖo alɛnunu xóxó ɔ́ sín hwenu ɔ́, kanlin e ɖo nǔkún só ɖó afɔ wú wɛ ɔ́ ɖó acɛ bo 

ná ɖu ɖ’émɛ. (Sɛ́nflínmɛ 25.4 ; 1 Kɔlɛ́ntinu 9.9). Mɔ̌ ɖokpó ɔ́, è ɖo ná nɔ́ sú axɔ́ 

mɛ nɔ́ ván kan dó hɛn agunví lɛ́ɛ ɖó ganjí ɖo gbigbɔmɛ e. 

Jezu ɖésú kó ɖɔ ɖo wɛnɖagbe wéma e Luki wlán ɔ́ mɛ (Luki 10.7) ɖɔ : « É jɛ xá 

ɖɔ azɔ̌watɔ́ ní yí azɔ̌kwɛ́ tɔn ». Xó e Jezu ɖɔ énɛ́ ɔ́ wɛ mɛsɛ́dó Pɔ́lu zán dó ɖɔ xó. 

Ɖo fí ɖevo ɔ́ (1 Kɔlɛ́ntinu 11.24), Pɔ́lu lɛ́ zán xó ɖevo dó kplɔ́n nǔ mɛ bɔ Luki lɛ́ 

wlán xó énɛ́ ɔ́ ɖésú. Hǔn Pɔ́lu mɔ nǔ jɛ wú ɖɔ Mawu wɛ ná gbɔdémɛ Luki bɔ é 

wlán xó énɛ́ lɛ́ɛ.  

Xixamɛ 19 

È wǎ jɛ agunmɛxó ɖé sín hwɛ nú we hǔn, ma yí gbe ná ó, afi nú mɛ we abǐ mɛ 

atɔn ɖe kúnnu ná. (1 Timɔtée 5.19).  

Mɛɖé lɛ́ɛ ná ɖe tɛgbɛ bó ná nɔ́ kɔn masin dó agunmɛxó abǐ mɛ e ɖo gbejí nú Mawu 

lɛ́ɛ wú. Ɖó mɛ mɔ̌hun lɛ́ɛ nú ná nɔ́ vɛ́ yě wú. Yě ná nɔ́ hwan wǔ yě. Mɛcákotɔ́ énɛ́ 

lɛ́ɛ ɔ́, Satáan wɛ ka nɔ zɔ́n azɔ̌ yě. Nǔ mɔ̌hun kó jɛ dó Mawuzɔ́wátɔ́ gěgé jí ɖo 

alɛnunu xóxó ɔ́ hwenu. Yě wɛ nyí Jozɛ́fu, Mɔyízi, Davídi, Jelemíi, Nɛɛmíi. È ɖó 

hwɛ agɔ nú Jezu-Klisu ɖésú káká jɛ mɛsɛ́dó Pɔ́lu jí. 


